
					Ĉi tiu paĝo ne estas provlegita

La konsiliĝon ĉesigis, kaj ĉiuj rapidis sin armi,

Kaj malfermiĝis pordegoj, elvenis el ili Trojanoj,

Rajdaj kaj piediraj. Leviĝis laŭtega bruego. 810

  Antaŭ Trojurbo troviĝas alta tomba monteto,

Tute izola en kampo kaj atingebla de ĉie.

L' homoj mortemaj de ĉiam ĝin Batieo nomadis,

Sed la dia — la tombo de lertesaltanta Mirino.

Tie ĉi sin la Trojanoj de la liganoj dividis. 815

  La Trojurbanojn regis Hektoro la kaskobrilanta,

La Priamido; lin sekvis la plej kuraĝaj kaj nombraj

Viroj, avidaj batali kaj ponardegojn svingantaj.

  La Dardanaron kondukis la eminenta Eneo,

La Anĥizido, naskita de Afrodito sur Idaj 820

Montoj arbaraj: ŝi tie kuniĝis kun homo mortema.

Tamen ne unu li regis, sed kune kun l' Antenoidoj,

Nome Akamo kaj Arĥiloĥo, lertegmilitistoj.

  Virojn, loĝintajn Zelion ĉe fundamento de Ido,

Riĉajn urbanojn, trinkantojn la nigrajn akvojn Azopajn 825

(El Troja gento); ilin kondukis la glora Pandaro

Likianido, al kiu Apolo mem arkon donacis.

  Virojn el Adrasteo, el gento de Apezidoj,

El Pitieo kaj ankaŭ de alta montega Tereo,

Tiujn Adrasto kaj la linkirasa Amfio kondukis, 830

Ambaŭ filoj de Perkozia Meropo, glorega

Antaŭdiristo, al siaj filoj malpermesinta

Iri en Trojon batali. Sed ili ne volis aŭskulti

Lian parolon: la sorto de l' morto ilin forlogis.

  Prilaboristojn el urboj Perkoto kaj Praktiono, 835

El Abidoso, Sestoso kaj el sanktega Arizbo,

Tiujn ordigis Azio la Hirtakido, virĉefo,

La Hirtakido, el urbo Arizbo elveturiginta

Brilajn kaj grandajn ĉevalojn de sankta river' Seleiso.

  Sed Hipotoo la ponardegoĵetistojn Pelazgojn 840

El Lariso kondukis, el tero multfruktoporta.

Kun Hipotoo kunregis la Aresido Pileo,

Ambaŭ la filoj de Leto Teŭtamido Pelazga.

  Sed Akamoso kaj ankaŭ Pirvo regis Trakiojn,

